
Sharabha Hridayam

శరభహృదయమ్

శ్రీదేవ్యువాచ  ।
భగవన్దేవదేవేశ  సర్వశాస్త్రార్థవాదక   ।
బ్రూహి  మే సర్వపాపఘ్నం కిం మన్త్రమిష్టకామదమ్   ॥ ౧॥
కేన పుణ్యప్రభావేన  శత్రూణాం  ప్రాణనాశనమ్  ।
సర్వపాపప్రశమనం  ధనమాయుష్యవర్ధనమ్  ।
బ్రూహి  మే కృపయా శమ్భో త్వత్పాదకమలం నమః ॥ ౨॥
ఈశ్వర ఉవాచ ।
శ‍ృణు వక్ష్యామి దేవేశి సర్వపాపహరం పరమ్ ॥ ౩॥
సర్వశత్రుహరం  దివ్యం హృదయం శరభస్య చ ।
సాలువం (శాలువం) సర్వరోగఘ్నం హృదయం పరమాద్భుతమ్ ॥ ౪॥
గుహ్యాద్గుహ్యతరం  గుహ్యం గోపనీయం ప్రయత్నతః  ।
పురా నారాయణః శ్రీమాన్  క్షీరాబ్ధౌ మథనం తతః ॥ ౫॥
తస్య ప్రారమ్భసమయే  హృదయం శరభస్య చ ।
ప్రాతః  కాలేఽజపన్నిత్యం వింశదావర్త్తికం ముదా ॥ ౬॥
ఏవం మాసత్రయం  కృత్వా ప్రాదుర్బభూవ  సాలువః (శాలువః) ।
తస్య సోదణ్డవద్భూమౌ  ప్రణమ్య  చ పునః పునః ॥ ౭॥
తముత్థాప్య  మహాతేజామూర్ధ్నయుపాఘ్రాయ   సాలువః (శాలువః) ।
సన్తుష్టః  ప్రత్యువాచేదం  నిర్విఘ్నేనామృతం భవేత్ ॥ ౮॥
ఇత్యుక్త్వా ప్రదదౌ  తస్మై  రక్షణం సర్వవిశ్వకమ్ ।
తతో నారాయణో దేవః ప్రణమానోఽబ్రవీద్వచః   ॥ ౯॥
నారాయణ ఉవాచ ।
దేవ దేవ మహాదేవ పక్షిరాజ మహాప్రభో  ।
హృదయం తవ దేవేశ తస్య కో వా ఋషిర్వద ॥ ౧౦॥

ఛన్దః  కిం బీజశక్తి  చ కిం ఫలం వద మే ప్రభో  ।
శ్రీ శరభేశ్వర ఉవాచ ।
శ‍ృణు వక్ష్యామ్యహం విష్ణో హృదయం మమ సాలువమ్ (శాలువమ్) ॥ ౧౧॥
సర్వపాపక్షయం పుణ్యం సర్వశత్రువినాశనమ్  ।
సర్వక్లేశవినాశం  చ సర్వసన్తోషకారణమ్ ॥ ౧౨॥
సర్వసౌభాగ్యదం శాన్తం సర్వమఙ్గలవర్ధనమ్   ।
ఋషిః కాలాగ్నిరుద్రస్తు  జగతీ ఛన్ద ఈరితమ్ ॥ ౧౩॥
ఖం బీజం చ మహం దేవ శక్తిః  స్వాహేత్యుదీరితమ్ ।
కీలకం నమ ఇత్యాహురిష్టార్థే  వినియోగకమ్ ॥ ౧౪॥
మూలన్యాసాదికం కృత్వా ధ్యాయేచ్ఛరభ సాలువమ్ (శాలువమ్) ।
ప్రథమం  పక్షిరాజం చం ద్వితీయం శరభం తథా ॥ ౧౫॥
తృతీయం సాలువం (శాలువం)ప్రోక్తం   చతుర్థం  లోకనాయకమ్ ।
పఞ్చమం రేణుకానాథం షష్ఠం  కాలాగ్నిరుద్రకమ్  ॥ ౧౬॥
సప్తమం నారసింహారిమష్టమం  విశ్వమోహనమ్ ।
శ్రీం  హ్రీం  క్లీం  నవమం చైవ  హుం హుం హుం దశమం తథా ॥ ౧౭॥
క్లీం  హ్రీం  క్లామేకాదశం  చ ద్వాదశం సర్వమన్త్రవిత్  ।
త్రయోదశం  తు యన్త్రేశం  చతుర్దశం  మహాబలః ॥ ౧౮॥
పఞ్చదశం పాపనాశం షోడశం చ కరాలకమ్ ।
సప్తదశం మహారౌద్రం  భీమమష్టాదశం  తథా ॥ ౧౯॥
ఏకోనవింశం సామ్బం చ వింశం చ శఙ్కరం తథా ।
వింశోత్తరైకం  సర్వేశం ద్వావింశం పార్వతీపతిమ్ ॥ ౨౦॥
త్రయోవింశం  చహ్రూం హ్రూం హ్రూం  చతుర్వింశమనన్తకమ్ ।
పఞ్చవింశం వృషారూఢం షడవింశం విశ్వలోచనమ్ ॥ ౨౧॥
త్రిలోచనం  సప్తవింశమష్టావింశం  ఖగేన్ద్రకమ్  ।
పం పం పం నవవింశం చ త్రింశం  భుజగభూషణమ్ ॥ ౨౨॥
ఏకత్రింశం  చ లం లం లం ద్వాత్రింశం  పఞ్చవక్త్రకమ్
త్రయస్త్రింశం   చ ఆనన్దం  చతుస్త్రింశం  పరాత్పరమ్ ॥ ౨౩॥
పఞ్చత్రింశం  చ భం భం భం షటత్రింశం  శత్రునాశనమ్  ।

సప్తత్రింశం  స్వయమ్భూజం విశ్వేశమష్టత్రింశకమ్   (విభమష్టత్రిగుఠితమ్  ) ॥ ౨౪॥
శూలపాణిం నవత్రింశం  చత్వారింశం కలాధరమ్ ।
ఏకచత్వారింశం సం సం (సం) ద్విచత్వారింశ హంసకమ్ ॥ ౨౫॥
ఏతధృదయమాయుష్యం మన్త్ర సర్వార్థసాధకమ్  ।
అనేకరత్నలంవానీ జటాముకుటధారిణమ్ ॥ ౨౬॥
అనేకరత్నసంయుక్తం సువర్ణాఞ్చిత్తమౌలినమ్  ।
తక్షకాదిమహానాగకుణ్డలంద్వయశోభితమ్  ॥ ౨౭॥
త్రిపఞ్చనయనం  పఞ్చవక్త్ర తుణ్డధరం  ప్రభుమ్  ।
కరాలం భృకుటీభీమం శఙ్ఖతుల్య  కపోలకమ్ ॥ ౨౮॥
కాలీకలితదుర్గా చ పక్షద్వయవిరాజితమ్ ।
దశాయుధంధరం దీప్తం దశబాహుం త్రిలోచనమ్  ॥ ౨౯॥
నీలకణ్ఠధరం  భోగసర్పహారోపశోభితమ్ ।
విశాలవక్షః విశ్వేశం విశ్వమోహనమవ్యయమ్ ॥ ౩౦॥
త్రిపురారిం  త్రిశూలాదిధారిణం  మృగధారణమ్ ।
వ్యాఘ్రచర్మామ్బరధరం  వాడవాగ్నిస్థితోదరమ్  ॥ ౩౧॥
మృత్యువ్యాధిస్థితోరుం  చం వజ్రజానుప్రదేశకమ్   ।
పాదపఙ్కజయుగ్మం చ తీక్ష్ణవజ్రనఖాగ్రకమ్    ॥ ౩౨॥
ఝణినూపురమఞ్జీరఝణత్కిఙ్కిణిజఙ్ఘకమ్   ।
వజ్రతుణ్డమహాదీప్తం   కాలకాలం కృపానిధిమ్ ॥ ౩౩॥
ఏవం ఘ్యాత్వా చ హృదయం త్రింశదావృతికం  క్రమాత్  ।
నిత్యం జప్త్వా సాలువేశం (శాలువేశం)హృదయం సర్వకామదమ్ ॥ ౩౪॥
సర్వపుణ్యఫలశ్రేష్ఠం   సర్వశత్రువినాశనమ్  ।
సర్వరోగహరం దివ్యం భజతాం పాపనాశనమ్ ॥ ౩౫॥
ఇహైవ  సకలాన్భోగానన్తే శివపదం వ్రజేత్  ।
ఇత్యుక్త్వాన్తర్దధే   దేవః శరభః పక్షిరాజకః ॥ ౩౬॥
తతో నారాయణో ధ్యాత్వా శ్రుత్వా  రూపం చ విస్మితః ।
ఏతత్తే కథితం దేవి హృదయం శరభస్య చ ।
పఠతాం శ‍ృణ్వతాం చైవ  సర్వమన్త్రార్థసిద్ధిదమ్    ॥ ౩౭॥

॥ ఇతి శ్రీ ఆకాశభైరవకల్పే  ప్రత్యక్షసిద్ధిప్రదే  
ఉమామహేశ్వరసంవాదే శరభహృదయమ్ ॥

॥ ఆకాశభైరవకల్పమ్  । అష్టసప్తతిమోఽధ్యాయః  ॥

